
                                                                                                                                              P.nr.641/15 

 

NË EMËR TË POPULLIT 
 

GJYKATA THEMELORE NË PRISHTINË/DEPARTAMENTI I PËRGJITHSHËM, me gjyqtaren e 

vetme gjykuese Lumnije Krasniqi, me praktikanten Bardha Krasniqi, në cilësi të procesmbajtëses, në 

çështjen penale, kundër të akuzuarit T.B., për shkak të veprës penale Vetëgjyqësia nga neni 418 par.2 të 

KPRK-së, i akuzuar sipas aktakuzës së Prokurorisë Themelore në Prishtinë, PP.II.nr.6903/2014, të 

datës 26.02.2015, në seancën e shqyrtimit fillestar, të mbajtur me datë 11.07.2018, në praninë e 

prokurorit të shtetit Zef Prendrecaj, dhe të akuzuarit T.B., me datë 11.07.2018 mori dhe në prezencën e 

palëve publikisht shpalli këtë: 

 

 
A K T GJ Y K I M 

 

I akuzuari: T.B., i biri i B. dhe nënës N., e vajzërisë S., i lindur me dt...., në fshatin B., Komuna e O., 

ku edhe jeton, ka të kryer shkollën e mesme, i pa punë, merr pension invalidor, i martuar, baba i ... 

fëmijëve, i gjendjes së dobët ekonomike, shqiptar, shtetas i Republikë së Kosovës, me nr.ID:.... 

 

ËSHTË  FAJTOR 

 

S e p s e:  

 

Me dt.16.08.2014 rreth orës 15:00, në fshatin B., Komuna e O. i pandehuri në mënyrë arbitrare ka 

ushtruar të drejtën të cilën ka menduar se i takon, pa iu drejtuar organit kompetentë, ashtu që i 

mllefosur për shkak të një borxhi të cilin ia kishte i dëmtuari J.B., i njëjti duke përdorur forcën ka marrë 

veturën e tipit “Renault Kango” me ngjyrë të bardhë, me targa të regjistrimit ... nga i dëmtuari, me 

qëllim të realizimit të borxhit, 

 

  - me këtë ka kryer veprën penale Vetëgjyqësia nga neni 418 par.2 të KPRK-së 

 

Prandaj gjykata në bazë të neneve: 4, 7, 17, 21, 41, 49, 50, 51, 73, dhe 74, të KPRK-së dhe neneve 248, 

359, 361, 365, 366, 450, 453, dhe 463 të KPPK-së, të pandehurin, e gjykon me: 

 

 

               DËNIM ME KUSHT 

 

Me të cilin i vërteton dënimin me burgim në kohëzgjatje prej 6 (gjashtë) muajve, i cili dënim nuk do të 

ekzekutohet nëse nuk kryen vepër tjetër penale për kohën e verifikimit në kohëzgjatje prej 1 viti nga 

dita e plotfuqishmërisë së këtij aktgjykimi. 

 

Obligohet i pandehuri që ti paguaj shpenzimet procedurale aq sa do të jenë sipas llogaris së kësaj 

gjykate, dhe atë në emër të paushallit gjyqësorë të paguaj shumën prej 30 (tridhjetë) €, në afat prej 15 

ditësh nga dita e plotfuqishmërisë së këtij aktgjykimi.    

 

I dëmtuari J.B., me vendbanim në fshatin B., Komuna e O., për realizimin e kërkesës pasurore juridike, 

udhëzohet në kontest të rregullt juridiko-civil.  

A r s y e t i m i 

 

Prokuroria Themelore në Prishtinë - Departamenti i Përgjithshëm, ka ushtruar aktakuzën 

PP.II.nr.6903/2014, të datës 26.02.2015, ndaj të akuzuarit T.B., për shkak të veprës penale 

Vetëgjyqësia nga neni 418 par.2 të KPRK-së 

 

Lidhur me këtë çështje penale gjykata mbajti seancën e shqyrtimit fillestar me datën 11.07.2018, gjatë 

së cilës seancë u dëgjuan prokurori i shtetit dhe i akuzuari.  

 

Prokurori i shtetit lexoi aktakuzën dhe menjëherë të akuzuarit iu dha mundësia për ta pranuar fajësinë 

apo të deklarohet i pafajshëm, i akuzuari në shqyrtimin fillestar, deklaroi se e ka kuptuar aktakuzën në 

tërësi, me vullnet të plotë dhe i vetëdijshëm për pasojat e pranimit të fajësisë e ka pranuar në tërësi 

fajësinë për veprën penale për të cilën i vihet në barrë sipas aktakuzës së prokurorit të shtetit. 
 

Prokurori i shtetit Zef Prendrecaj, lidhur me pranimin e fajësisë nga i akuzuari, ka deklaruar se pajtohet 

me pranimin e fajësisë nga i pandehuri, sepse pranimi i fajësisë është në përputhje të plotë me 

dispozitivin e aktakuzës dhe me nenin 248 të KPPK-së, dhe i bazuar në provat të cilat gjenden në 

shkresat e lëndës. 

  

Nga pranimi i fajësisë në mënyrë të plotë dhe të vullnetshme nga i akuzuari gjykata në bazë të nenit 248 

të KPPK-së, në seancën e shqyrtimit fillestar, me aktvendim pranoi pranimin e fajësisë nga i akuzuari 

pasi që është bindur plotësisht se i akuzuari ishte i vetëdijshëm për pasojat e pranimit të fajësisë dhe se i 

pandehuri e ka pranuar fajësinë pa presion dhe me vullnetin e tij të plotë. Gjykata nuk administroi 

prova po vazhdoj me matjen e dënimit. 

 

Nga thëniet e vet të akuzuarit në shqyrtimin fillestar u vërtetuar se ai me datë, kohë dhe vend si në 

dispozitivin e akuzës së ngritur ndaj tij, ka kryer veprën penale për të cilën akuzohet, gjykata gjeti se në 

veprimet e të pandehurit formësohen të gjitha elementet qenësore objektive dhe subjektive të veprës 

penale Vetëgjyqësia nga neni 418 par.2 të KPRK-së, për të cilën akuzohet i pandehuri.  

 

Andaj, gjykata të njëjtin e shpalli fajtor, pasi qe gjeti se penalisht është i përgjegjshëm dhe e gjykoj si 

në dispozitivin e këtij aktgjykimi.  

 

Me rastin e matjes dhe shqiptimit të dënimit, gjykata mori parasysh rrethanat lehtësuese dhe rënduese 

që ndikojnë në llojin dhe lartësinë e dënimit në bazë të nenit 73 të KPRK-së, në rastin konkret gjykata 

mori parasysh minimumin dhe maksimumin e dënimit të paraparë për këtë vepër penale dhe vlerësoi se 

dënimi i shqiptuar është në proporcion me peshën e veprës penale, si rrethana lehtësuese gjeti se: i 

akuzuari e pranoj fajësinë në shqyrtimin fillestar, se është penduar dhe ka premtuar se më nuk do të 

përsëris veprën penale, se dhe është i gjendjes së dobët ekonomike-merr pension invalidor, ndërsa 

rrethana rënduese gjykata nuk gjeti, Andaj, konform nenit 50 dhe 51 të KPRK-së Gjykata i shqiptoi 

dënim me kusht duke i vërtetuar dënimin me burgim në kohëzgjatje prej 6 (gjashtë) muajve, i cili 

dënim nuk do të ekzekutohet nëse nuk kryen vepër tjetër penale për kohën e verifikimit në kohëzgjatje 

prej 1 viti nga dita e plotfuqishmërisë së këtij aktgjykimi, me bindje se dënimi i tillë do të ndikoj në 

risocializimin dhe riedukimin e kryesit, si dhe do të ndikoj te të tjerët të mos kryejnë vepra penale, 

ngritjen e moralit dhe forcimin e detyrimit për respektimin e ligjit, çka është edhe qëllimi i dënimit 

sipas nenit 41 të KPRK-së. 

 

Vendimi për kompensimin e shpenzimeve të procedurës penale dhe të paushallit gjyqësor është marrë 

në bazë të nenit 453 par.4 të KPPK-së. 

Vendimi mbi udhëzimin e të dëmtuarit për realizimin e kërkesës pasurore juridike në kontest civil është 

marrë në bazë të nenit 463 par.1 dhe 2 të KPPK-së. 

 

Nga arsyet e cekura më lartë, e në pajtim me dispozitat ligjore nga neni 248, 359, 361, 365, 366, 450, 

453 dhe 463 të KPPK-së, u vendos si në dispozitiv të këtij aktgjykimi. 
                   

 

GJYKATA THEMELORE NË PRISHTINË/DEPARTAMENTI I PËRGJITHSHËM 

P.nr.641/15, dt.11.07.2018 

  

 

Procesmbajtëse                                            Gjyqtarja e vetme gjykuese, 

Bardha Krasniqi                                                               Lumnije Krasniqi 

___________                                                                                       ____________________ 

 

 

 

UDHËZIMI JURIDIK: 

Kundër këtij aktgjykimi ankesë mund të paraqesin personat e autorizuar brenda pesëmbëdhjetë (15) 

ditësh,  nga dita e dorëzimit të kopjes së aktgjykimit. Ankesa bëhet përmes kësaj Gjykate, për Gjykatën 

e Apelit në Prishtinë.  


